
Føreord

I DENNE BOKA får du møte bønder som ikkje har lytta til verken styresmakter, rådgjevarar eller bondelag. Nokre av dei driv lønsamt på små gardar som i utgangspunktet ikkje er liv laga. Andre har snudd opp ned på både tankegangen og driftsmåten til generasjonane før dei.

Felles for dei er at plogen er parkert. Dette er bønder som driv med karbonfangst og lagring kvar dag. Dette er bøndene som er ein del av klimaløysinga.

Det er dyra til desse framtidsbøndene som er avbilda i reklamen frå Tine, Nortura og Gilde, som har kyr, sauer og geiter på beite i eng og utmark, griser som får grave i molda og høner som verkeleg er frittgåande – ute.

Ein stor takk til alle som har stilt opp for oss, delt raust av kunnskap og erfaringar, brukt av den dyrebare tida si på å forklare oss kva dei driv med og kvifor dei gjer som dei gjer. Som tolsamt har svart på banale spørsmål, stilt opp på krevjande foto og servert oss kaffi og mat. Takk til Hellek Berge og Dag O. Hessen for gode, enkle definisjonar på kompliserte omgrep.

Takk også til Fritt ord, Norsk faglitterær forfatter- og oversetterforening og Skald forlag, som hadde tru på ideen om Glade dyr og levande jord og har gjort det mogleg for oss å lage boka. Og ikkje minst til redaktør Silje Een de Amoriza som har losa prosjektet i hamn med både pisk og gulrot.

Vi vonar at desse portretta kan vere kjelde både til ny kunnskap, inspirasjon og glede for alle som bryr seg om norsk natur og matproduksjon.

Marit Bendz,
mikrobonde i Sunnfjord


KAPITTEL 1

Plog, promp og permakultur

KVAR BYRJA ENGASJEMENTET mitt for molda, for naturen?

Eg trur det var boka Den store ånd, om siouxindianaren Lame Deer (må ikkje forvekslast med John Deere …), der han fortel om det omtumla livet sitt, både som medisinmann blant sine eigne og eit mangslunge yrkesliv i verda til dei kvite. Skildringa av korleis indianarane såg på naturen, gjorde eit djupt inntrykk på ein sekstenåring frå Ålen nord for Røros, som gjennom barndomen hadde hatt skogen som tumleplass. Under ei trerot ved den hemmelege plassen min ved elva Rugla budde ein liten nisse, som eg kunne snakke med om alt.

Grisar er jordarbeidarar som elskar å rote i molda.

Ved å etterlikne naturen, med permanente bed og tildekka jord, kan bonden parkere plogen for godt.



Far tok med oss jentene på tur, der vi lærte skilnaden på dyrespora og bæsjen til hare, rådyr, elg og rev. Med skistaven rista han varleg av tung snø frå små grantre og peika på ei «bøssu», eit ferskt dyreleie under ei stor gran. Her hadde elgen lege i natt. Seinare fekk eg vere med på elgjakt, med ansvar for hunden. Men når eg sjølv måtte vere «hund» på hare- og rådyrjakt, hende det at eg jaga det stakkars, nydelege dyret i feil retning og tok gladeleg kjeften eg fekk etterpå.

Foreldra mine dreiv ikkje garden heime, men vi hesja og fekk sitte på høylasset når hesten drog det oppover bakkane til nabogarden, som leigde jorda vår. Haustferie var potetferie, og alle ungane var med. Eg lærte at det er to typar potet: rundpotet til dyra og langpotet til menneska.

Ein gong hadde ein rampete nabo plyndra eit fuglereir, og brått hadde eg ansvar for ein liten skjorunge. Ingen andre hadde ein far som godtok eit slikt husdyr, han hjelpte meg å grave mark til å fôre ho med. «Pika» og eg vart uskiljande, ho lærte å flyge og var med meg på alt. Når mor hengde opp klesvasken, ville ho hjelpe til. Det gjorde ho ved å vri klesklypene i to, slik at alt ramla ned. Når mor luka i steinbedet sitt, sat ho ved sida av og studerte arbeidet lenge med hovudet på skakke. Så byrja ho også å luke, men klarte ikkje å skilje mellom blomar og ugras.

Stakkars mor – som då nabokona klaga over at geleen som hadde stått til kjøling i kjøkenglaset, brått var halvvegs oppeten. Eller då «Pika» kom flygande inn på butikken, vart skremd og reiv ned halve hylla med krystall. Ein dag utpå hausten berre forsvann ho, og eg såg ho aldri att. Men eg elskar det rampete, bråkete skjoreparet som har bygd reir i ein furutopp i hagen her i Førde.

BIOTOPEN MIN

I åra som journalist i NRK vart eg ein slags landbruksmedarbeidar, det var kanskje to års erfaring som sauebonde i Sogn som gjorde det. Eg likte aldri å intervjue politikarar og andre maktpersonar, men eg elska møta med bønder i dei inste dalane og på dei ytste øyene, gjere opptak som eg seinare sette saman til levande reportasjar som eit prov på at dei beste bileta får du i radioen.

Min gode frilanskollega Heidi Hattestein og eg gjorde lengre reiser og søkte alltid ut på landsbygda, om det var i Romania, Iran, Aserbajdsjan eller Russland, vi oppsøkte alltid bønder. Bææ, møø og kykeliky er forståeleg når ein elles berre har fingerspråket felles. Vi forstod også at å vere bonde har endå lågare status i andre land enn i Noreg.

Eg har frilansa for Gula Tidend og Nationen, skrive kronikkar i Norsk landbruk og ein biografi om fylkesagronom Jon Hegdal, han som redda fjordhesten. Han meinte elles at løvene framfor Stortinget og i riksvåpenet burde bytast ut med fjordingar. Ein gong sat han på verandaen min og såg utover plenen vår.

– Her skulle eg ha vore med hest og plog og laga potetåker til deg, sa han. Plen var det mest bortkasta han visste om. Vaksne menn med plenklippar, nei, det hadde han ikkje sans for. Eg vonar han ser ned på hagen vår no. For etter kvart som ungane vaks til og tida vart litt meir vår eiga, byrja mannen min, Jan Ludvig, og eg sakte men sikkert å gjere plen om til bed og åker. Framleis trudde eg at desse grønsaksengene stadig måtte harvast og jorda vendast.

Det var først i 2017, då Dag Jørund Lønning fortalde om mylderet i molda under Økoveka i Sunnfjord, at noko fall på plass. Det som sat att, var denne neven med mold som inneheldt ein trillion små vesen. Synet av ein nypløgd åker vart aldri det same.

Året før hadde Sjur Wie og eg starta opp det første andelslandbruket i Sogn og Fjordane.

Både på det store jordet og i den vesle hagen lærte eg fort éin ting: Det er ikkje berre å putte eit frø i jorda og tru at det vert god mat. Først må plantane ha mat – rett mat. Passe med vatn og lys og varme. Det er ein evig kamp mot brunsniglar, myrstankelbeinlarver, kålmøll og kålsommarfugllarver. Det er faktisk eit yrke å vere grønsakdyrkar. Det krevst kunnskap og erfaring, at ein kjenner biotopen sin og kan «lese» både jorda og plantane.

KARBONFANGST OG LAGRING

I 2016 byrja eg i ny jobb som fylkessekretær i Naturvernforbundet i Sogn og Fjordane. Brått var livet mitt fylt med både mold, miljø og klima, og samanhengane byrja sakte å sige inn.

For det er nokon som allereie driv med karbonfangst og lagring. Det er dei denne boka handlar om, dei som driv jorda med positiv karbonrekneskap, og samstundes tek vare både på alle trillionane av små liv nede i molda og steller godt med dei store dyra som går oppå jorda. Som legg til rette for pollinerande insekt og eit yrande fugleliv, som hindrar fosfor og andre næringsstoff frå å hamne i elvar og fjordar, der dei kveler alt liv. Det er dei som sikrar større lokal sjølvberging og inspirerer og spreier kunnskapen sin om å dyrke mat til tusenvis av andre. Dei er klimaheltar og jordhelsearbeidarar.

Klimakur 2030 føreslår å legge ti prosent av norsk matjord brakk og kvitte seg med 5000 bønder til. Etter krigen var det 350 000 gardsbruk i landet vårt. I dag er talet 36 000.

I andre fine vendingar vert det slått fast kor viktig det er med vern av matjord og at Noreg må bli meir sjølvforsynt og mindre avhengig av importert mat og fôr.

Samstundes går det føre seg mange underlege debattar i media om klima, miljø og jordbruk. Veganarane står mot bøndene, ulv mot sau, miljørørsla kranglar innbyrdes, det same gjer bondelaga. Det er by mot land, biologar mot økonomar, tal og lausrivne fakta flyg att og fram i ein forvirrande kakafoni. Dette gjer den offentlege debatten både uryddig og uforståeleg for folk – også for bønder, journalistar, byråkratar og politikarar.

VANKUNNA

I august 2020 såg vi landbruksminister Olaug Bollestad i helikopter, der ho gjødsla skogen – eit kjempeviktig klimatiltak, kalla ho det, medan biologane rista på hovudet.

– Kunstgjødsel vil gjere skogen betre til å lagre karbon, sa Bollestad.

– Trea vert nok feitare, men nitrogen er ikkje bra for mose, sopp og lav, og blåbæra vert skrantne, repliserte skogøkolog Erik Framstad ved NINA. Vekstane på skogbotnen tek rett og slett skade av gjødsling. Dessutan er det i røtene og molda det meste av karbonet er lagra i vårt klima. Noko er gale med kunnskapen om dei biologiske prosessane når ikkje eingong landbruksministeren har peiling. Året etter har fleire firma starta massiv skogplanting mellom anna på Jæren. Klimaskog, kallar dei det, til stor frustrasjon for dei same biologane.

Myrene vart verna mot nedbygging, iallfall frå bønder. Dei som byggjer motorvegar, kjøpesenter og næringsbygg kunne ture fram som før. Urettvist, sa bøndene. Så i staden for å verne myrene totalt, vart dei fritt vilt for alle igjen, sjølv om dei er uhyre viktige for karbonbinding, artsmangfald og opptak av vatn ved flaum. I Førde, der eg bur, vert det fine, sentrumsnære turområdet, ei våtmark med hekkande fugl, rasert av nye vegar og total nedbygging.

Biene og andre pollinerande insekt forsvinn. Det går år mellom kvar gong eg ser ei marihøne i hagen min, men det er heldigvis flust med humler. Eit vepsebol har fått henge i fred under taket på sykkelskuret i heile sommar.

Kulturbeita gror att, og vegkantane vert framleis sprøyta med Roundup. Det vert ropt varsko frå alle kantar, men ingen ser heilskapen. I staden vert det planlagt fleire motorvegar, ferjefri E39 og endå større gardar, i ei blind tru på at teknologien og marknaden skal løyse alt. Klima- og miljøtiltak som ingen kan tene pengar på, er uinteressante.

PLOGEN

Ein nypløgd åker om hausten er for mange eit vakkert syn, som eit blankt teikneark ein kan fylle med kva ein vil. Slik tenkte eg også før.

Plogen var byrjinga på sivilisasjonen, langs dei fruktbare elvene Eufrat og Tigris i Mesopotamia, Indus og Ganges i India,

Yangtze og Den gule flod i Kina og Nilen i Egypt. Dei første plogane var laga av tre og vart dregne av hestar, oksar, bøflar eller av menneske, slik som i visa til Prøysen «med småbruk oppi Åsmarken der kjerringa er hest».

Etter som hundre- og tusenåra gjekk, vart plogane større og meir effektive, dei pløgde djupare og raskare. Trekkdyra vart bytte ut med større og tyngre traktorar.

Plogen var ein revolusjon for dyrking av mat, fast busetnad og framvekst av byar. Heilt fram til våre dagar har pløying vore sett på som udelt positivt for jorda og det som skal vekse der. Pløying fiksar ugras og gjev luft til hardpakka jord – som vert meir og meir hardpakka etter kvart som maskinene vert større og tyngre.

Vil plogen også bli sivilisasjonens undergang? undrar eg. Representerer den ein produksjonsmetode som vi må fase ut? Matjorda i verda vert også forringa av kunstgjødsel, sprøytemiddel og erosjon. Jordhelse er framleis eit framandord blant dei fleste bønder. Det handlar om å ta vare på livet under føtene våre, på jordstrukturane og å binde karbon. Det er i molda karbonfangst og lagring verkeleg kan bli ei månelanding. Stadig fleire bønder har no parkert plogen for godt og byrja å byggje jord i staden. Dei bøndene som har forstått dette, er både klimaheltar og miljøheltar, samstundes som dei produserer minst like mykje mat per dekar som dei som held fram med pløyinga.

PROMPEN OG RAPEN

Kyr prompar, vi må slutte å ete kjøt, seier ein veganar som røystar Miljøpartiet. Det vil legge den norske landsbygda øyde, landet vil gro att, svarer ein bonde som alltid har røysta Senterpartiet. Dessutan prompar veganarar meir enn dei som et kjøt. Debattleiaren klarer ikkje å stille dei rette spørsmåla, for det er komplisert.

Det biologiske mangfaldet i molda er viktig for opptak av klimagassar. Dette mangfaldet vert dårlegare ved bruk av kunstgjødsel og sprøyting. Noko som verkeleg stimulerer karbonlagring, er beiting, som aukar transporten av organisk karbon frå røtene til jorda. Her spelar både trykket og gjødsla frå dyra ei rolle. Dermed kan dei utskjelte drøvtyggarane vere med på å auke opptaket av klimagassar i jorda, og er eit klimatiltak i seg sjølve. Men karbonlagringa i skogbotn, beitemark og jordbruksjord vert aldri teken med i den store rekneskapen.

Storfe, sau og geiter tygg drøv (eller jortar), og etter eit godt måltid rapar dei metan. Dei prompar også, og i bæsjen er det store mengder av både karbondioksid og metan.

Drøvtyggarane står for omtrent fire prosent av norske klimagassutslepp, men då er ikkje karbonlagringa av dyr på beite teken med i rekneskapen. Likevel får promp og rap langt større merksemd i media enn til dømes utsleppa frå varetransport, forsvaret og flyreiser. Vi kan ikkje samanlikne ei ku med eit fly, slik mange gjer. Då ofrar vi berekraftige matsystem til fordel for ein mangelfull klimarekneskap.

– Beitedyr og metandiskusjonen er ute av kontroll og proporsjonar, meiner Tore Jardar Wirgenes (kapittel 11).

– Ja, produksjonen kan vere problematisk, men aldri kua. Det er metoden som avgjer. Mellom anna må vi bruke beitedyr meir målretta, meiner han. EAT-gründer og miljøaktivist Gunhild Stordalen sver til eit plantebasert kosthald, men fekk ei aha-oppleving då ho vitja utegrisane på Nedre Skinnes gard (kapittel 6).

Det er skilnad på svinekjøt frå ein fabrikk med titusenvis av grisar og kjøt frå fjellgris i Valdres. Det er skilnad på ein biff frå ein okse som aldri har sett eit grønt grasstrå og ein som har beita i utmarka. Det er skilnad på filet som er frakta rundt halve jorda og ein som kjem frå nabobygda. Både miljø- og klimarekneskapen er meir samansett enn dei fleste kan fatte.

PERMAKULTUR OG REGENERATIVT JORDBRUK

Under arbeidet med denne boka møtte eg ein landbruksdirektør på butikken. Eg fortalde om kva eg arbeidde med, og han kommenterte: Har du vore i Sibir no att? Nei, permakultur har ingenting med permafrost å gjere. I 2007 var eg sant nok på reportasjereise til Jakutia i Aust-Sibir og skildra konsekvensane av at permafrosten allereie då hadde byrja å tine – tundraen har feber. Men permakultur handlar om korleis vi handsamar livet i molda.

Naturen driv med permakultur, det vil seie permanent kultur, i skogen veks det godt utan at nokon snur og vender på jorda. Andre ord for noko av det same er regenerativt landbruk, som betyr å gjenoppbyggje jorda.

Det handlar om å etterlikne korleis naturen byggjer mold. I skogen går enorme sopptrådar under jorda, av nokon kalla Wood Wide Web, internettet til trea, som vert nytta til kommunikasjon og transport av vatn og næringsstoff. Ein variert skog er frodig, med eit vell av plantetypar: blomar, bær, bregnar, mose, sopp og mange typar tre og buskar. Om hausten legg lauv og visne plantar seg som eit teppe over skogbotnen, ein slags kompost som vernar livet i jorda mot vinterkulda, men og gjev nytt liv til alt som ventar på å spire når våren kjem. I naturen ligg inga jord naken.


METAN (karbon + hydrogen) er også ein klimagass, men den oppfører seg annleis enn CO2. Effekten er mellom 23 og 28 gonger sterkare, men minkar raskt, metan vert brote ned til kring halvparten i løpet av ti år. Ein kan seie at metanutsleppet er ein vedkubbe i peisen, medan CO2 er ein panelomn som står på året rundt.

Metan vert danna av at bakteriar bryt ned organisk materiale utan at det er oksygen til stades, som i vomma til dyr som tygg drøv. Det er enorme mengder metan bunde i permafrost, både i tundraen og under havbotnen. Mykje tyder på at varmare klima fører til at permafrosten tinar, noko som kan få fatale konsekvensar. Myrer og våtmarksområde inneheld også mykje metan.

KJELDER: www.cicero.no, www.agrianalyse.no og www.landbruk.no



Vi har ei klimakrise, men også ei artsmangfaldkrise. Det vert sagt at klima og miljø er motstridande, til dømes i utbygginga av vindturbinar. Men i landbruket spelar desse to på lag. Byggjer vi jord, brukar vi utmarka til ekstensiv beiting og plukkhogst framfor flatehogst, vil det vere ein vinn-vinn-situasjon både for lagringa av klimagassar og biomangfaldet. Og ikkje nok med det: Desse to forsterkar kvarandre. I tillegg vert reiselivsnæringa nøgd, naturen vert meir robust mot tørke, flaum og andre resultat av klimaendringane. Mindre næringsstoff forsvinn ut av krinslaupet og den sirkulære økologien.

KORONA OG FUGLEINFLUENSA

Så kom koronaen. Store og små bønder sleit med å få sommarhjelp. Restaurantar stengde og tingingane til lokale produsentar stoppa. Sommaren 2020 gjekk på eit vis, men det var ikkje over. Våren 2021 var grensene endå meir stengde. I tillegg rulla igjen grufulle bilete av tilstanden i norske grisefjøs over skjermen. Debattfelta kokte. Polariseringa auka fleire hakk. Mattilsynet lova fleire umelde besøk, men få snakka om at kanskje arealkrava i dyrehaldet, ja, heile landbrukspolitikken, er eit feilspor.

Samstundes førte all heimetida under koronaen til massiv dyrking i hagar og på balkongar. Ein snev av prepping, hamstring for den store katastrofen drog i same lei. Kanskje er det lurt å legge ein pakke med frø i frysaren, som vårt lokale, vesle beredskapslager? Det vert stadig fleire bybønder, andelslandbruk (kapittel 7 og 8), marknadshagar og takhagar. Det spirer i underskogen, som ei motvekt til gigantomanien og einsrettinga i alle ledd, frå samvirka til matvarekjedene.

Éin ting er eg sikker på. Om det vert ei matkrise i verda, vil russarane klare seg utmerkt med sine lange tradisjonar for dyrking av eigen mat på datsjaen, utan anna gjødsel enn utedassen.

Eit klokt menneske sa ein gong til meg at vassklosettet er den tåpelegaste oppfinninga som nokon gong er gjord. Ho var inne på noko. Sjølv tek ho vare på kvar drope av sitt eige gullvatn, eller piss, til gjødsling av grønsaker i eigen hage. Den sirkulære økologien fungerer i det små. Men han bør og kan også fungere i det store.

Tonn på tonn med matavfall kan bli til kompost, som er ein viktig del av den sirkulære økologien.



Sommaren 2020 måtte vi avlive to av hanane våre, som gol frå morgon til kveld her i byggjefeltet, til både glede og fortviling for naboane. Vi hadde aldri slakta noko som helst. Heldigvis fekk vi hjelp av naboen, Antonia frå Peru, som òg hadde besøk av mor si. Dei visste korleis dette skulle gjerast både hurtig og humant, i tillegg laga dei den beste kyllingsuppa vi nokon gong har smakt. Hanane fekk eit kort, men godt og fritt liv. Året etter fekk vi streng beskjed om at alle tamfuglar skulle haldast inne, iallfall under tak. Om du har 7500 eller to – inn med dei. Det er trasig når dei med best dyrevelferd må tilpasse seg reglane for gigantdrift, fordi dei er så utsette for sjukdom. Ei utehøne er ei robust høne.

SNIKEFFEKTIVISERING

Sjølv om eg har skrive om jordbruk og portrettert bønder gjennom 30 år, har eg ikkje forstått kvifor bøndene alltid har funne seg i landbrukspolitikken, like ofte styrt av Senterpartiet som andre parti. Det har vore mykje murring, men aldri direkte kritikk mot nokon. Men så såg eg Bondetinget ved Teater Vestland hausten 2021, norsk landbrukspolitikk sidan krigen sett gjennom auga til Helge Bergo, bondehøvdingen som skreiv boka Avviklinga av den norske bonden i 2005.

Bøndene har vorte haldne for narr av sine eigne, meinte han. Av bondeorganisasjonane, samvirka og politikarar som liksom snakka deira sak. Bergo titulerte småbruka som verneskogen i bondesamfunnet. Kom desse bruka bort, låg alt ope for at skredet kunne losne og til sist ta med seg dei store trea nede på sletta.

– Eg er Listhaugs mareritt, seier ein av bøndene i denne boka, ein av dei som går mot straumen og ikkje har lytta til rådgjevarane om rasjonalisering og effektivisering. Ifølgje Utviklingsfondet produserer dei 30 prosent minste bruka i verda 70 prosent av all maten. Gigantbruka, som disponerer 70 prosent av jordbruksarealet, står for berre 30 prosent av matproduksjonen. Det tyder på at smådriftsfordelane er mange.

Det må fleire, ikkje færre, hender inn i jordbruket. Det betyr ikkje at vi skal attende til 1950-åra. Det betyr heller ikkje mindre avlingar, tvert om. Nye dyrkingsmetodar har kome til, dei omfattar kompostering, jorddekke, biokol og varleg harving framfor pløying. Lette, sjølvgåande reiskapar er under utvikling.

EI VARSLA KRISE

Marte Olsen på Dokka (kapittel 5) seier det så treffande: Landbruk er også natur. Då må ein drive landbruk på premissane til naturen. På verdsbasis forsvinn kring 100 millionar dekar produktiv matjord kvart år. Årsaka er nedbygging, men også utpining, kunstgjødsel- og sprøytemiddelbruk, monokultur og klimaendringar. Dei enorme plantasjane gjev ikkje mykje rom for bier og andre insekt. I Noreg vert to gardsbruk lagde ned kvar einaste dag.

Sommaren 2021 er det igjen flaumar, tørke og skogbrannar som dominerer media, til dømes i California, som produserer ¼ av all maten i USA. Eit varmare, våtare og villare klima vil gå ut over matproduksjonen i store delar av verda, også Europa, sjølv om dei fattigaste landa i sør igjen vert hardast råka.

Grunna ekstremt høge prisar på naturgass til nitrogenutvinning og mangel på råfosfat, auka kunstgjødselprisane kraftig denne hausten. Det same gjorde matprisane på verdsmarknaden, særleg på korn, sukker og matolje.

Allereie i 1970-åra vart det snakka om toleevna til matjorda og om fosformangel, at vi må ta vare på urinen vår. Mange idealistar flytta ut på landet til kollektiv med katt og kaninar. Ein del røykte seg vel litt bort, andre vart dregne inn i jappetida og forbrukskarusellen. Men nokre mista aldri trua på at eit anna, enklare og meir gjevande liv var mogleg, som Martin og Drude på mangesysleriet Søre skogen (kapittel 9).

MEIR ENN ULV

Då eg jobba som fylkessekretær i Naturvernforbundet Sogn og Fjordane, delte eg kontor med Marit Milde, fylkessekretæren i Sogn og Fjordane bonde- og småbrukarlag. Vi oppdaga fort at dei to organisasjonane våre var samde om det aller meste. Vi hadde sjølvsagt også nokre heftige ulvedebattar ved lunsjen, men det gjorde oss begge litt klokare. Bønder og miljøaktivistar må kome ut av skyttargravene og byrje å snakke saman.

Våren 2021 vart det ingen jordbruksforhandlingar, men skilnaden på bondelaget og småbrukarlaget vart openberra. Det vart tydeleg at det einaste dei to bondeorganisasjonane var samde om, var å verke samde på utsida. Eit bondeopprør var i emning.

Det er framleis harde frontar og mange mistydingar både i miljørørsla og blant bønder og politikarar. Det er skrikande behov for meir fakta og ei breiare forståing for kva jordbruk er og kan vere. Det kan bøndene vi har portrettert i denne boka skildre best, gjennom kvardagen på garden. Dei er engasjerte, til stor inspirasjon for andre, dei er pionerar i nye måtar å drive jorda på, dei prøver og feilar, og dei snakkar ikkje ned kollegaer som driv annleis.

Utvalet i denne boka kunne vore langt større, det er mange klimaheltar og karbonfangarar som hadde fortent eit kapittel. Du har kanskje ein i nærleiken? Ta deg ein tur ein dag. Men først kan du helse på desse bøndene, frå Lofoten til Jæren.

